
Annotatsiya. Ushbu  maqolada qishloq xo‘jaligi yerlaridan foydalanishni 

degradatsiyaga qarshi tadbirlar asosida tashkil etish maqsadida zamonaviy 

usullardan foydalanish bo‘yicha ma’lumotlar keltirib o‘tilgan.  

Kalit so‘zlar. Degradatsiya, yer, monitoring, zamonaviy usullar, karta va plan. 

 

Abstract. This article provides information on the use of modern methods to 

organize the use of agricultural land on the basis of anti-degradation measures. 

Keywords: Degradation, land, monitoring, modern methods, map and plan.  

 

 Respublikamizda bozor iqtisodiyotiga asoslangan, jamiyatimizda olib 

borilayotgan hamma sohalarni erkinlashtirilishiga yo‘naltirilgan ijtimoiy, iqtisodiy 

hamda siyosiy qayta qurish, yerga oid munosabatlarni tartibga solish, yer resurslaridan 

asrab-avaylab, oqilona foydalanish darajasining oshirilishini ta’minlashga qaratilgan 

obyektiv shart-sharoitlar yaratib kelinmoqda. 

Bugungi kunda qishloq xo‘jaligida asosiy ishlab chiqarish vositasi hisoblangan 

yerdan ayniqsa, sug‘oriladigan yerlardan oqilona va samarali foydalanish yotadi. Bu 

yo‘nalishda keyingi yillarda ham katta hajmlardagi ishlar amalga oshirilmoqda. 

Xususan, fermer xo‘jaliklari maydonlarini kengaytirish, maxsulot ishlab chiqarishga 

yangi va ilg‘or texnologiyalarni joriy etish qishloq xo‘jaligiga yaroqli yerlarni ekologik 

va agrokimyoviy, agrotexnik xolatini va sug‘orish ishlarini yaxshilash maqsadida 

sug‘orish tizimini takomillashtirish, o‘simliklarini iqlim va tuproq xolatini hisobga 

olgan holda joylashtirish, yerning holatini saqlash va hosildorligini oshirish, ekin 

navlarini yaxshilash kabi bir qancha ishlar amalga oshirilmoqda. Shu bilan bir qatorda 

qishloq xo‘jaligi yerlaridan foydalanish jarayonida yo‘l qo‘yilayotgan kamchiliklar va 

xatolar, o‘z navbatida noto‘g‘ri foydalanishlar yerlarning degradatsiyaga (tanazzulga) 

uchramoqda. Bu jarayon nafaqat respublikamizda balki butun jahonda dolzarb 

muammolardan biriga aylanmoqda. 

Tuproq degradatsiyaning asosiy turlariga: tuproqning fizikaviy, fizik-kimyoviy, 

biologik xossalariga, havo, suv va issiqlik rejimiga salbiy ta’sir etuvchi, eroziya, 

degumifikatsiya jarayonlari, qatlamlarning zichlanishi, kislotalikning ortishi, 

ikkilamchi sho‘rlanish, botqoqlanish kabilar kiradi. 

Qishloq xo‘jaligi yerlarini begona o‘tlar, yadoximikatlar, avtomobil va temir yo‘l 

transportlari bilan maishiy va sanoat chiqindilari bilan ifloslanishi davom etmoqda. 

Tabiyki bularning barchasi sug‘oriladigan ekinzorlarni qisqarishiga, tuproqlar 

unumdorligi va ekinlar hosidorligini pasayishiga olib keladi. 

Viloyat sug‘oriladigan maydonlarining 58,3 % zovurlar bilan ta’minlangan. 

Ammo ushbu tarmoqlarning texnik xolatlari qoniqarli emas. Bugungi kunda 

xo‘jaliklararo tarmoqlarning 107 km ta’mirlashga va 678 km. tozalanishga muxtoj. 

Ichki xo‘jalik tarmoqlarining esa 7548 km. ta’mirlash va 2900 km. tozalash ishlariga 

mutojdir. Albatta bunday yirik xajmlardagi ishlarni bajarish uchun davlat tomonidan 

mablag‘lar ajratilishi maqsadga muvofiqdir, chunki fermer xo‘jaliklarning o‘zlarida 

bunday mablag‘lar mavjud emas. 

O‘tkazilgan ko‘p yillik tadqiqotlar shuni ko‘rsatadiki, viloyatda mavjud 

sug‘oriladigan maydonlar tanazzulini kamaytirish hamda ulardan foydalanishni 

oqilona tashkil etishning asosiy yo‘nalishlaridan biri-bu sug‘orish suvidan samarali 

foydalanishni yo‘lga qo‘yishdir. Bu esa o‘z navbatida sug‘orish va zovur tarmoqlarini 

tiklashga shuningdek suvdan foydalanishni boshqarish samaradorligini oshirish, 

investitsiyalarni jalb qilish zarurligini tug‘diradi. Jumladan, “O‘zsuvloyiha” 

institutining ma’lumotlari bo‘yicha, viloyatda mavjud bo‘lgan sug‘orish 

tarmoqlarining umumiy uzunligi (xo‘jaliklararo va ichki xo‘jalik birgalikda) 22492 

km.ni tashkil etadi. Ularning 48,4 % beton o‘zanlarda, qolganlari esa yerning o‘zida, 

qaysiki bunda suvning bekordan bekorga isrof bo‘lishi kattaroqdir. Bundan tashqari, 

suv taqchilligi kuzatilgan yillari ichki sug‘orish tarmoqlarining bir qismi sug‘orish suvi 

oqmaganligi sababli kumilib ketgan yoki buzib tashlangan. Aynan shu sababli bugungi 

kunda viloyat buyicha 23904,0 ga sug‘oriladigan maydon sug‘orilmasdan qolmoqda.  

Sug‘oriladigan yerlarning meliorativ holatini yaxshilash, tuproq unumdorligini 

saqlash va oshirishda, shuningdek ushbu maydonlar tanazzulini to‘xtatishda almashlab 

ekishni joriy etish ham muxim axamiyatga egadir. Bugungi kunda almashlab ekishni 

joriy etish bo‘yicha hech qanday muammo mavjud emas. Fermer xo‘jaliklarning 

maydonlari kengaytirildi, ular iqtisodiy va tashkiliy jihatlaridan ma’lum 

imkoniyatlarga egadirlar, ilmiy muassasalar tomonidan almashlab ekishlarning turli 

tiplari va sxemalari ishlab chiqilgan va tavsiya qilinmoqda. 

Xulosa qilib shuni aytish mumkinki, sug‘orish suvidan samarali foydalanish 

samaradorligini oshirish, sug‘orish va kollektor-zovur tarmoqlarini ta’mirlash hamda 

tozalash ishlarini bajarish shuningdek, almashlab ekishni qonunchilik asosida joriy 

etilishini yo‘lga qo‘yish so‘zsiz viloyatning sug‘oriladigan maydonlarni 

degradatsiyalanishini kamaytiradi hamda ular samaradorligini oshiradi.  

